
M 

og 

Vátryggingafélagið X v/slysatryggingar launþega 

Meiðsl við fall í bílagryfju 16.11. 2010, ágreiningur hvort um slys hafi verið að ræða 
samkvæmt skilgreiningu vátryggingarskilmála.

Gögn.
1) Málskot móttekið 26.05. 2011.
2) Bréf vátryggingafélagsins til nefndarinnar, dags. 20.06. 2011.

Málsatvik.
Fyrirliggjandi gögn upplýsa um aðdraganda máls þessa. 
M var við vinnu sína, hann mun hafa verið að stilla upp búnaði til þess að kvarða ljósstillingartæki í
vörubílagryfju. Hann mun hafa staðið við enda gryfjunnar og sneri baki í gryfjuna. Í 
tjónstilkynningu segir m.a. “…sneri baki í gryfjuna þegar heyrðist lág stunda og hann féll aftur á 
bak niður í gryfjuna og lenti á bakinu.” Þá segir í læknisvottorði, dags. 14.02. 2011 m.a. “…..Er 
hokinn við vinnu sína niður við gólf og maður með honum. Hann reisir sig upp og réttir honum 
málband en eins og hann missi meðvitund og fellur aftur á bak ofan í gryfjuna…”
Vátryggingafélagið telur bótaskyldu ekki fyrir hendi. Ekki hafi verið um slys að ræða sbr. umfjöllun 
þess í gögnum málsins.
M telur bótaskyldu fyrir hendi sbr. umfjöllun hans í málskotinu.

Álit
Þegar tekið er mið af fyrirliggjandi gögnum hefur ekki verið sýnt fram á bótaskyldu þeirrar 
vátryggingar sem hér um ræðir. Ósannað er að rekja megi óhapp M til slyss. 
Fyrirliggjandi er m.a. frásögn vitnis sem getið er í skýslu lögreglu, dags. 07.12. 2010. Fram kemur 
m.a. “Hann sagði M hafa staðið við gryfjuna og dæst og fengið aðsvif og skömmu síðar hafi hann 
fallið afturfyrir sig og niður í gryfjuna…”
Fyrirliggjandi gögn gefa til kynna að rekja með fall M til þess að hann hafi fengið aðsvif. Hér er því 
ekki um skyndilegan utanaðkomandi atburð að ræða líkt og krafist er samkvæmt 
vátryggingarskilmálum. Atvikið á rætur sínar að rekja til innri orsaka í líkama M. Enginn 
utanaðkomandi atburður olli því falli M. 
Röksemdafærsla M í málskotinu breytir ekki ofanritaðri niðurstöðu.

Niðurstaða.
Bótaskylda er ekki fyrir hendi samkvæmt þeirri vátryggingu sem hér um ræðir.

